
Awali ya yote napenda kumshukuru Mwenyezi Mungu mwingi wa rehema kwa kutujalia afya ya kuweza kujumuika hapa leo. Shukrani zangu za dhati kwa Baraza la Ushauri la Watumiaji wa Huduma za Mawasiliano (TCRA CCC) kwa kuandaa semina hii ya kuelimisha na kuhamasisha Watumiaji wa Huduma za Mawasiliano hapa Tabora na kunipa fursa hii ya kuwa mgeni rasmi kwenye semina ya kwanza ya aina yake mkoani kwetu. Aidha; napenda niwakaribishe wajumbe wote wa Semina hii hasa wale wanaotoka nje ya Mkoa huu KARIBUNI SANA.
Nimeaarifiwa ya kwamba Baraza limejiwekea mkakati wa kuelimisha na kushauriana na watumiaji wa huduma za mawasiliano pamoja na wadau wengine nchi nzima ili watumiaji wajue haki, wajibu, sheria na masuala mbali mbali yanayowahusu watumiaji. Semina ya leo inaendeleza mkakati huo wa kuelimisha Umma wa Watanzania katika masuala ya mawasiliano.

Nafarijika kuona Baraza limeipa Elimu kwa Umma na Uhamasishaji kipaumbele kwani ina uwezo wa kumkomboa mtumiaji wa huduma za mawasiliano kifikira, kimawazo na kimaadili.  Hivyo basi; nilipongeze Baraza kwa kuweka mipango na mikakati mizuri ya kuimarisha elimu kwa watumiaji katika sekta hii ya mawasiliano inayokuwa kwa kasi na yenye mabadiliko ya haraka.

Ndugu Katibu wa Baraza na Wanasemina

Sekta ya mawasiliano ni moja ya sekta zinazokuwa kwa kasi hapa nchini na sote kama watumiaji tunapata faida nyingi kwa ukuaji wake.
Tunashuhudia kuongezeko kwa kasi kwa matumizi ya simu za mkononi pamoja na mawasiliano ya Intaneti hasa baada ya huduma za intaneti kupatikana kwenye simu za mkononi. Tanzania ina watoa huduma za simu za mkononi saba, ambao wamewezesha laini za simu 54,116,218  kusajiliwa  hadi ilipofika Disemba 2021, ukilinganisha na laini 43,497,261 Desemba 2018; watumiaji wa intaneti ambao idadi yao imeongezeka kutoka  23,142,960  mwaka 2018 hadi 29,858,759 Disemba 2021. 

Aidha; kushuka kwa bei za huduma hizi, uwepo wa Mkongo wa Taifa wa Mawasiliano pamoja na juhudi za serikali kusimamia vyema ushindani uwepo wa Sera, Kanuni na Miongozo zinazosimamia sekta ya mawasiliano kumechangia kuongezeka kwa matumizi ya huduma. 

Tunaona jinsi Maendeleo ya sekta ya mawasiliano imewezesha Serikali kutoa huduma kwa wananchi na wananchi wenyewe kutumia huduma hizi kujiletea maendeleo ya kiuchumi, kielimu na kijamii.
Nitoe wito kwa wananchi wa Tabora kutumia fursa zitokanazo na huduma hizi kujiongezea maarifa, kupata taarifa mbali mbali za masoko, namna bora za uzalishaji mali, elimu na huduma nyingine muhimu kwa maendeleo ya mtu mmoja mmoja, jamii na Taifa kwa ujumla.

Pamoja na mafanikio hayo, bado kuna changamoto katika sekta zinazohitaji ushirikiano wa wadau wote yaani serikali, Mamlaka ya Mawasiliano, Baraza, watoa huduma na watumiaji wa huduma katika kuzitatua. Mathalani masuala ya wizi kwa njia ya mitandao, matumizi yasiyo sahihi ya internet na hasa mitandao ya kijamii, uharibifu wa miundo mbinu, watumiaji kutumiwa matangazo ya biashara bila idhini yao na huduma zisizo na ubora ni baadhi tu ya changamoto zinazowakabili watumiaji wa huduma za mawasiliano hapa nchini.

Nikiwa mmoja wa watumiaji wa huduma hizi za mawasiliano naliomba Baraza kuweka mikakati madhubuti na hasa katika kufanya utafiti juu ya matatizo na kero za watumiaji pamoja na kufanya mashauri ya mara kwa mara na wadau wote husika ili kuondoa matatizo na kero hizo. 

Ni matarajio yangu kwamba Baraza la Watumiaji wa Huduma za Mawasiliano (TCRA CCC) litatekeleza jukumu lake la kushauriana na wadau wengine katika sekta ili kupunguza changamoto hizi kwa manufaa mapana ya watumiaji na Taifa kwa ujumla.

Ndg. Wanasemina na Wageni Waalikwa,

Tatizo kubwa ambalo linawakabili watumiaji wa huduma za mawasiliano ni kutojua haki na wajibu wao pamoja na kutofahamu namna gani wataweza kutatua matatizo yao hususan huduma ambazo hazikidhi mahitaji ya mtumiaji. 
Tunategemea kuwa Baraza litakuwa mstari wa mbele katika kuelimisha jamii kwa pamoja wakiwemo wale wa kipato cha chini, wakazi wa vijijini na waishio katika mazingira magumu katika utumiaji wa huduma za mawasiliano. 
Msisitizo wangu kwa Baraza; liwe chombo cha kumuwezesha mtumiaji kujitambua katika kudai haki zake pamoja na kutimiza wajibu wake katika jamii. Kwa mantiki hii, kazi za Baraza zilenge zaidi katika kumtetea mtumiaji na kumsaidia kuinua hali yake ya maisha ikiwa ni pamoja na kushinikiza watoa huduma kusambaza huduma hizo kila pembe ya nchi.
Ndg. Wanasemina na Wageni Waalikwa,

Nimearifiwa kuwa pamoja na semina hii; Baraza litaanzisha Kamati ya Watumiaji wa Huduma za Mawasiliano ya Mkoa wa Tabora ikiwa na lengo la kuelimisha, kuhamasisha na kupokea maoni yenu watumiaji na kuyawasilisha kwa Baraza kwa ajili ya utatuzi na maboresho ya sekta.

Ombi langu kwa wajumbe wa Kamati inayoanzishwa leo ni utekelezaji wa majukumu yenu kwa umakini na uadilifu wa hali ya juu, ili kumwezesha mtumiaji wa huduma za mawasiliano hapa mkoani kujua haki na wajibu wake, na jinsi ya kuwasilisha malalamiko yake, ili aweze kuwa mshiriki mwelewa katika soko, na kumwezesha mtumiaji kufanya maamuzi sahihi katika ununuzi wa huduma au bidhaa hizo.

Aidha; ni matumaini yangu kuwa semina hii itafaidika na mawazo mazuri yatakayotolewa na wadau waliohudhuria na kwamba maazimio yenu yatakuwa ni sehemu ya kuimarisha na kuboresha mikakati ya kuwahudumia watumiaji za huduma za mawasiliano hapa nchini.

Baada ya kusema haya, naitakia semina hii mjadala wenye mafanikio na napenda kutangaza kuwa semina ya kuelimisha na kuhamasisha watumiaji wa huduma za mawasiliano Mkoa wa Tabora imefunguliwa rasmi.

Ahsanteni sana kwa kunisikiliza

